
				இப்பக்கம் மெய்ப்பு பார்க்கப்படவில்லை
428 நினைவு அலைகள்

கனம் இராசாசி அக்கட்டடத்தைத் திறந்து வைத்தார்; கட்டடத்தைச் சுற்றிப் பார்த்தார்.

பிறகு, புதிய கட்டடத்திலேயே தேனிர் விருந்து நடந்தது.

இராசாசி, நாதமுனி நாயுடு, பிற அரசியல் பிரமுகர்கள் ஆகியோர் தலைமை மேசையண்டை இருந்தார்கள்.

நான் எட்டி இருந்த மேசையில் அடக்கமாக அமர்ந்து உண்டேன். அவ்வேளை, நாதமுனி நாயுடு என்னிடம் வந்தார்.

‘இரண்டாவது நிகழ்ச்சி அடுத்து நடக்கவிருக்கிறது. அக் கல்வி மாநாட்டில் நீங்களும் பேசவேண்டும் என்று முதலமைச்சர் விரும்புகிறார்’ என்று காதோடு கூறினார்.

‘முதலமைச்சர் பேசும் மாநாட்டில் சாதாரண அரசு ஊழியன் பேசுவது, அதிகப்பிரசங்கித் தனமாக மக்கள் கருதி விடலாம். எனவே, என்னை மன்னித்து விடச் சொல்லுங்கள். நானே, அவரிடம் வந்து சொல்லக் கூச்சமாக இருக்கிறது’ என்று உளறினேன்.

நாதமுனி நாயுடு, முதலமைச்சரிடம் சென்று, என் பதிலைக் கூறினார்.

என் கண்களும், கவனமும் முதலமைச்சர்பால் பொருந்தியிருந்தன.

முதலமைச்சர், நாதமுனி நாயுடு சொன்னதைக் கேட்டதும் என்னைச் சுட்டி,

‘நீங்கள் பேசவேண்டும் என்பது போல் குறிப்பு காட்டினார்.

நாதமுனி மீண்டும் என்னிடம் வந்து அக் குறிப்பை உறுதிப்படுத் தினார். என் தலை சுழன்றது. எப்படி பேசுவது என்று குழம்பினேன்.

தேனிர் விருந்துக்குப்பின், அதே வளாகத்தில் கூடியிருந்த மாநாட்டிற்குச் சென்றோம்.

அவையில் அமரச் சென்ற என்னை, முதலமைச்சர் இராசாசி மேடைக்கு அழைத்து விட்டார்.

வேறு வழி இன்றி மேடைக்குச் சென்று அமர்ந்தேன்.

மாநாட்டில் ஆயிரம் பேர்களுக்குமேல் அமர்ந்து இருந்தார்கள்.

